
Әмірге өмір сыйлайық
Н. Погодин атындағы облыстық орыс драма театрында Халықаралық балалар күні қарсаңында "Балаларға өмір сыйла" жобасы аясында қайырым-дылық концерті өтті.
Мемлекеттік қызмет органдарының жиырма жылдығына орай мемлекеттік қызмет істері және сыбайлас жемқорлыққа қарсы іс-қимыл агенттігінің облыстық департаменті мен өзге де ұйымдардың бірлесуімен өткен қайырымдылық концерті "20 қайырымды іс" науқаны аясында ұйымдастырылды.
Шал ақын ауданына қарасты Новопокровка ауылының тумасы, он екі жастағы Әмір Ғабдуллин ауыр дертке шалдыққан. Ахондроплозия диагнозы мен ауыратын балаға бірнеше ота жасау қажет. Сондықтан қайырымдылық концертінен түскен қаражат Әмірдің емделуіне жұмсалмақ. Көмекке зәру отбасына қолдау көрсету мақсатында ұйымдас-тырылған кеште көрермендер жергілікті өнерпаздардың концертін тамашалады.
Бұл шарада Әмірдің денсаулығына алаңдаған көпшілік қауым қолдарынан келгенше көмек көрсетті. "Бірігіп істеген істе береке болады" демекші, қолы ашықжандар арнайы көрсетілген есепшотқа мүмкіндіктеріне қарай ақша аударды. Сонымен қатар бұл іс-шараға "Мейірімділік" еріктілер қоғамы" қорының директоры Аружан Саин да қолдау көрсетті. Аталмыш қор бүған дейін 1612 балаға көмек көрсеткенекен.
Мемлекеттік қызмет істері және сыбайлас жемқорлыққа қарсы іс-қимыл агенттігі облыстық департаментінің басшысы Ғалым Тұрсынбаевтың айтуынша, биыл сәуір айы-нан бастап қыркүйекке дейін қайырымдылық шаралары өтеді.
Концерт барысында Аружан Саин мен Әмірдің анасы Роза Ғабдуллинаның бейне-үндеулері керсетілді. Олар қиын сәтте қолдау білдірген қызылжарлық қауымға ризашылықтарын жеткізіп, жомарт жандарға алғыс айтты. Баласы үшін жанын шүберекке түйген ана қайырымды әрі жомарт жандардың қолдауымен Әмірдің сауығып кететініне сенеді.
Концерттен 815 980 теңге түскенің әсіресе, Аққайың, Мағжан Жұмабаев, Шал ақын аудандары әкімдіктері тарапынан ерекше қолдау болғанын айтқан жөн.

